
ajah dan kadoea anak itoe laloe kaboerken toenggangannja, maka sabentaran sadja marika soeda berada di loear kalangan moesoe.

Tapi Ong Pah jang maoe poera-pcera gaga di hadepannja panglima Kimkok, boekan merasa
soekoer jang Houw-jan Tjiak soeda lari, hanja lantas mengedjer sambil bertreak-treak.

Houw-jan Tjiak taoe dirinja dikedjer, maka ia prenta anaknja djalan sadja doeloean, sedeng ia sendiri laloe lariken sadja koedanja dengen pelahan, sembari ditahan-tahan, boeat menoenggoe datengnja itoe penghianat. Satelah bebrapa tindak lagi ampir sampe, Houw-jan Tjiak angkat Piannja dan hantem itoe, dimana Ong Pah lantas roeboeh, tapi tida sampe binasa djiwanja.

Panglima-panglima Kim jang djoega ada toeroet dalem itoe pengedjeran, satelah liat Ong Pah djato, marika laloe brenti mengoedak dan toeloeng ini kawan aken dibawa poelang ka tangsi
sendiri, hingga Houw-jan Tjiak bisa lari kombali, dengen tinggalken itoe orang jang telah dibikin djato.

Tida lama Tjoetjiang ini telah sampe di satoe tempat, dimana doea poetranja ada menoenggoe.

Katiga ini laloe djalanken poela koedanja.

Tapi itoe waktoe, soeda tida katinggalan lagi satoe soldadoe, semoea telah binasa dalem paperangan.

